20
Ordinaziun davart l'organisaziun da la regenza e da l'administraziun

B.
Commentari tar las singulas disposiziuns

b)
Ordinaziun davart l'organisaziun da la regenza e da l'admi​nistraziun
I. Regenza

Artitgel 1

	Lieu ed di da las sesidas
	Las sesidas han lieu per regla il mardi en la chasa grischa a Cuira.




Remartgas:

L'artitgel 12 dal UGR vertent è vegnì precisà en quel senn che las sesidas da la re​genza han lieu per regla il mardi. Durant la sessiun dal cussegl grond vegnan las se​sidas tegnidas excepziunalmain il glindesdi.

Artitgel 2
	Entrada ed extrada durant la perioda d'uffizi


	La regenza fixescha il termin ch'ina commembra u ch'in commember ex​trescha durant la perioda d'uffizi currenta pervi da renunzia u per au​ters motivs. Ella fixescha l'entrada en uffizi per ina commembra elegida da nov u per in commember elegì da nov tras in'elecziun cumplemen​tara.




Remartgas:

Questa disposiziun correspunda al dretg vertent (art. 5 UGR).

Artitgel 3

	Consegna dals documents


	1 Las propostas da prender in conclus ston vegnir inoltradas en scrit dals departaments a la chanzlia chantunala fin il pli tard dus lavurdis avant la sesida; ellas ston vegnir redigidas en quella furma, en la quala ellas ve​gnan emessas da la regenza suenter avair prendì il conclus.

2 Propostas e rapports d'ina dimensiun u d'ina impurtanza pli gronda, en spezial sbozs da missivas al cussegl grond e sbozs d'ordinaziuns da la regenza, ston vegnir tramess il pli tard set lavurdis avant il di da la se​sida en mintgamai in exemplar a las commembras ed als commembers da la regenza ed a la chanceliera u al chancelier.




Remartgas:

Tar l'alinea 1:

La disposiziun da l'artitgel 19 alinea 1 UGR vegn concretisada en quel senn, che er la furma da las actas che ston vegnir inoltradas è reglada. Ultra da quai è il termin per inoltrar las actas dals departaments a la chanzlia chantunala fixà expressiva​main.

Tar l'alinea 2:

Tenor la pratica vertenta vegnan las fatschentas da la regenza d'ina dimensiun pli gronda consegnadas gia oz in'emna avant la sesida da la regenza a las commem​bras ed als commembers da la regenza sco er a la chanceliera u al chancelier. La regulaziun da fin uss, tenor la quala talas fatschentas ston vegnir consegnadas il pli tard trais dis avant il di da la sesida, vegn adattada a questa pratica. Las propostas ed ils rapports d'ina dimensiun u d'ina impurtanza pli gronda ston vegnir consegnads da nov a las commembras ed als commembers da la regenza sco er a la chanceliera u al chancelier il pli tard set lavurdis avant la sesida.
Artitgel 4
	Glista da tractandas


	Sin basa da las annunzias dals departaments fa la chanzlia chantunala la glista da tractandas per la sesida da la regenza. Ella metta a disposi​ziun la glista immediatamain a las commembras ed als commembers da la regenza sco er a la chanceliera u al chancelier.




Remartgas:

L'artitgel 18 dal UGR vertent è vegnì cumplettà cun la regulaziun che la glista da tractandas sto vegnir messa a disposiziun a las commembras ed als commembers da la regenza sco er a la chanceliera u al chancelier immediatamain suenter ch'ella è vegnida preparada da la chanzlia chantunala. Quai correspunda gia a la pratica ver​tenta.

Artitgel 5

	Exposiziun da las actas


	Las actas da sesida vegnan exponidas en la chasa grischa per prender invista. Propostas e documents centrals ston star a disposiziun ultra da quai en furma electronica.




Remartgas:

La disposiziun integrescha la segunda frasa da l'artitgel 19 alinea 1 UGR. I vegn den​tant desistì da fixar expressivamain in termin d'exposiziun. Per quest intent vegni menziunà ch'i vegn pratitgà gia oz da metter a disposiziun las propostas ed ils docu​ments decisivs en furma electronica (consul).
Artitgel 6

	Suspender ina fatschenta; revegnir


	1 La tractativa d'ina fatschenta vegn suspendida, sche:

a)
la commembra u il commember da la regenza ch'è cumpetenta u cumpetent per la fatschenta pretenda quai;

b)
la maioritad da las commemberas u dals commembers da la regenza concluda quai en cas d'in ulteriur basegn da scleriment u per auters motivs impurtants.

2 La regenza po revegnir ad in conclus, sche quel n'è anc betg vegnì con​segnà e sche la maioritad da las commembras u dals commembers da la regenza approvescha la proposta da revegnir.




Remartgas:

Tar l'alinea 1:

La suspensiun d'ina fatschenta da la regenza po s'imponer per motivs da circum​stanzas spezialas. Las premissas, sut las qualas la cussegliaziun d'ina fatschenta po vegnir suspendida, vegnan perquai fixadas da nov e definitivamain en ina ordinaziun.

Tar l'alinea 2:

La pussaivladad da revegnir ad in conclus che la regenza ha gia prendì, datti gia en il dretg vertent (art. 15 al. 2 UGR). Nova è la formulaziun che betg ina maioritad da trais vuschs sto approvar, mabain la maioritad da las commembras e dals commem​bers da la regenza. Per revegnir al conclus da la regenza na dastga quel anc betg esser vegnì consegnà. Pli tard èsi da princip pussaivel da far midadas mo pli sut las premissas pli difficultusas da la reponderaziun. 
Artitgel 7

	Protocol


	1 Il protocol cuntegna la reproducziun dals conclus da la regenza. 

2 En il protocol na dastgan vegnir fatgas naginas allusiuns a la relaziun da las vuschs.

3 Mintga commembra u commember da la regenza ha il dretg da laschar protocollar ses puntg da vista che divergescha da la maioritad.




Remartgas:

Tar l'alinea 1:

Questa regulaziun correspunda a la segunda frasa da l'artitgel 20 alinea 1 dal UGR vertent.

Tar l'alinea 2:

Tenor l'artitgel 9 alinea 2 LORA vegnan las elecziuns fatgas da nov avertamain e betg pli per scrutini. La relaziun da las vuschs en il protocol na dastga pia betg vegnir nudada per votaziuns (cf. art. 20 al. 1 ultima frasa dal UGR vertent) sco er da nov per elecziuns.

Tar l'alinea 3:

Quest alinea surpiglia la regulaziun vertenta tenor l'artitgel 20 alinea 2 UGR.

Artitgel 8

	Emissiun e sutta​scripziun


	1 Ils conclus vegnan redigids da la chanzlia chantunala.

2 L'exemplar dal conclus destinà per il protocol vegn bullà e suttascrit a maun da la presidenta u dal president da la regenza e da la chanceliera u dal chancelier ubain da lur substitutas u da lur substituts.

3 Per la reproducziun electronica u mecanica dal conclus po succeder la suttascripziun cun agid d'in model electronic u d'in bul da facsimile, uschenavant che la suttascripziun a maun n'è betg prescritta stringen​tamain.


Remartgas:

Tar ils alineas 1 e 2:

cf. artitgel 20 alinea 3 UGR.

Tar l'alinea 3:

En quest alinea vegnan regladas da nov las modalitads da suttascriver per la repro​ducziun electronica u mecanica dals exemplars cun ils conclus.

II. Administraziun chantunala
Artitgel 9

	Denominaziun dals departaments
	L'administraziun chantunala sa divida en ils suandants departaments:

a)
economia, lavur e fatgs socials

b)
giustia, segirezza e sanadad

c)
educaziun, cultura e protecziun da l'ambient

d)
finanzas e vischnancas

e)
construcziun, traffic e selvicultura




Remartgas:

Sco previs en l'artitgel 18 SC-LORA vegnan denominads ils departaments da la re​genza en questa ordinaziun. Las denominaziuns elegidas en questa ordinaziun ston vegnir caracterisadas sco provisorias en quel senn, ch'ellas pon anc vegnir midadas en il rom dal project da la reorganisaziun da l'administraziun chantunala dal Grischun ch'è vegnì instradà da la regenza cun il conclus dals 15 da mars 2005 (protocol nr. 330).

Artitgel 10

	Champs d'incum​bensa dals departa​ments e da la chanzlia chantunala
	Ils champs d'incumbensa dals singuls departaments e da la chanzlia chantunala vegnan fixads da la regenza en l'agiunta tar questa ordina​ziun.




Remartgas:

Sco ch'i vegn pretendì da l'artitgel 49 alinea 1 segunda frasa da la constituziun chantunala e da l'artitgel 18 SC-LORA, vegnan differents secturs dals champs d'in​cumbensa dals singuls departaments e da la chanzlia chantunala equivalenta fixads da la regenza en in'ordinaziun. Concretamain succeda quai en l'agiunta tar la OORA.

L'attribuziun concreta dals champs d'incumbensa en l'agiunta sa basa sin la reparti​ziun da fin uss dals champs d'incumbensa tenor l'art. 25 UGR. La regenza resguarda plinavant las modificaziuns concludidas en il rom dal project da la reorganisaziun da l'administraziun chantunala dal Grischun areguard la repartiziun dals champs d'in​cumbensa als departaments (cf. CR protocol nr. 330 dals 15 da mars 2005). Con​cretamain vegn transferì il sectur da las vischnancas dal departament d'economia, da lavur e da fatgs socials (fin uss departament da l'intern e da l'economia publica) al departament da finanzas e da vischnancas (fin uss departament da finanzas e mili​tar). Il sectur da l'agid social mida dal departament da giustia, da segirezza e da sa​nadad (fin uss departament da giustia, polizia e sanitad) tar il departament d'econo​mia, da lavur e da fatgs socials. Il departament da finanzas e da vischnancas surdat dus secturs. Il sectur dal militar (inclusiv la protecziun civila) vegn transferì al depar​tament da giustia, da segirezza e da sanadad ed il sectur da las assicuranzas socia​las al departament d'economia, da lavur e da fatgs socials. Dal departament da construcziun, traffic e selvicultura vegnan finalmain surdads il sectur da las stima​ziuns al departament da finanzas e da vischnancas ed il sectur da l'assicuranza d'edifizis e da la polizia da fieu al departament da giustia, da segirezza e da sana​dad.
L'attribuziun previsa dals champs d'incumbensa als departaments resguarda ils crite​ris previs dal legislatur (cf. art. 18 SC-LORA) che pretendan ina liquidaziun effizienta da las incumensas ed ina paisa politica equilibrada.

Artitgel 11

	Structuraziun organisatoria dals departaments
	La structuraziun organisatoria dals departaments en uffizis ed en uni​tads d'organisaziun equivalentas vegn fixada da la regenza en l'agiunta tar questa ordinaziun. L'ulteriura organisaziun vegn fixada da la scheffa u dal schef dal departament. 



Remartgas:

Medemamain en l'agiunta tar la OORA vegn fixada – realisond l'artitgel 20 SC-LORA – la structuraziun organisatoria dals departaments en uffizis ed en unitads d'organi​saziun equivalentas. Il regruppament d'uffizis e d'instituts ch'era vegnì concludì da la regenza ils 15 da mars 2005 (protocol nr. 330) vegn resguardà. Uschia surpiglia il departament da giustia, da segirezza e da sanadad l'uffizi da militar e da protecziun civila dal departament da finanzas e da vischnancas e l'institut d'assicuranza d'edifi​zis dal departament da construcziun, traffic e selvicultura. Ultra da quai vegn fundà or dals stabiliments dal Sennhof e da Realta in nov uffizi per l'execuziun da chastis che surpiglia da l'uffizi dal servetsch social er la surveglianza da patrunadi. Il departament d'economia, da lavur e da fatgs socials surpiglia dal departament da giustia, da segi​rezza e da sanadad l'uffizi dal servetsch social (senza la surveglianza da patrunadi e l'organisaziun d'asil) e dal departament da finanzas e da vischnancas l'institut d'assi​curanza sociala. Il departament da finanzas e da vischnancas surpiglia dal departa​ment d'economia, da lavur e da fatgs socials l'inspecturat da vischnancas e la sur​veglianza da las vischnancas e dal departament da construcziun, traffic e selvicultura l'uffizi da stimaziun. Tar il departament d'educaziun, da cultura e da protecziun da l'ambient finalmain vegnan reunids l'uffizi per las scolas medias e l'uffizi per la furma​ziun terziara en in uffizi per la furmaziun superiura e dal departament da finanzas e da vischnancas vegn surpiglià il post da stab per dumondas d'egualitad ed integrà en il secretariat dal departament (cf. la survista en l'agiunta 4).
Artitgel 12

	Autorisaziun da suttascriver
1. en ils departa​ments
	1 Las scheffas u ils schefs dals departaments èn autorisadas u autori​sads da suttascriver per il champ d'incumbensa d'in departament. 
2 Per tscherts secturs specifics pon ellas u els fixar ulteriuras autorisa​ziuns da suttascriver.

3 Disposiziuns e decisiuns da recurs dal departament suttascriva – en cas d'impediment da la scheffa u dal schef – la commembra da la re​genza substituta u il commember da la regenza substitut ubain, sche quella u quel è medemamain impedida u impedì, in'autra commembra u in auter commember da la regenza.




Remartgas:

Ils artitgels 12 – 15 SC-OORA reglan l'autorisaziun da suttascriver en ils departa​ments ed en ils uffizis per disposiziuns, per decisiuns da recurs e per autras fa​tschentas. Il champ d'applicaziun material da questas disposiziuns surpassa uschia quel da l'ordinaziun vertenta davart l'autorisaziun da suttascriver disposiziuns e deci​siuns da recurs en ils departaments ed uffizis (DG 170.600) dals 31 da schaner 1995. Areguard las disposiziuns e las decisiuns da recurs èn vegnidas surpigliadas las disposiziuns materialas da questa ordinaziun praticamain senza midadas. L'ordi​naziun po perquai vegnir abolida (cf. art. 18 lit. b SC-OORA).
Tar ils alineas 1 e 2:

Da princip èn autorisadas u autorisads (mo) las scheffas ed ils schefs dals departa​ments da suttascriver per il champ d'incumbensa d'in departament. Ellas ed els pon però delegar l'autorisaziun da suttascriver per tscherts champs specifics (al. 2).

Tar l'alinea 3:

Sco fin uss èsi exclus da delegar l'autorisaziun da suttascriver tar disposiziuns e tar decisiuns da recurs (cf. art. 2 e 3 da l'ordinaziun davart l'autorisaziun da suttascriver disposiziuns e decisiuns da recurs en ils departaments ed uffizis). En cas d'impedi​ment suttascriva la commembra da la regenza substituta u il commember da la re​genza substitut u, sche quella u quel è medemamain impedida u impedì, in'autra commembra u in auter commember da la regenza. 
Artitgel 13

	2. en ils uffizis
	1 Las manadras ed ils manaders èn autorisadas ed autorisads da sutta​scriver per il champ d'incumbensa d'in uffizi u d'ina unitad d'organisaziun equivalenta.

2 Per tscherts secturs specifics pon ellas u els fixar ulteriuras autorisa​ziuns da suttascriver. 



Remartgas:

Tar l'alinea 1:

Qua vegn surpigliada la regulaziun ch'exista gia oz (cf. art. 4 da l'ordinaziun davart l'autorisaziun da suttascriver disposiziuns e decisiuns da recurs en ils departaments ed uffizis). Da princip èn las manadras ed ils manaders autorisadas ed autorisads da suttascriver per il champ d'incumbensa d'in uffizi u d'ina unitad d'organisaziun equi​valenta. 
Tar l'alinea 2:

Ellas u els pon però delegar l'autorisaziun da suttascriver per tscherts champs speci​fics, en spezial er per disposiziuns.

Artitgel 14
	3. furma da la delegaziun da la suttascripziun
	La delegaziun da l'autorisaziun da suttascriver sto succeder en furma d'ina circumscripziun generala (ordinaziun da servetsch, directiva, car​net d'obligaziuns).




Remartgas:

Areguard la furma da la delegaziun da suttascriver vegn surpigliada la regulaziun vertenta davart l'autorisaziun da suttascriver disposiziuns e decisiuns da recurs en ils departaments ed uffizis (cf. art. 5) ch'è sa cumprovada.

Artitgel 15

	4. publicitad
	Sin dumonda sto vegnir dà invista a persunas externas dals princips da la delegaziun da la suttascripziun.




Remartgas:

Questa disposiziun correspunda a la regulaziun vertenta en l'ordinaziun davart l'auto​risaziun da suttascriver disposiziuns e decisiuns da recurs en ils departaments ed uf​fizis (cf. art. 6). 
Artitgel 16

	Furmas da sutta​scripziun
1. disposiziuns singulas e deci​siuns da recurs
	1 Disposiziuns singulas e decisiuns da recurs ston per regla vegnir sut​tascrittas a maun.

2 En cas extraordinaris, en spezial en cas d'urgenza areguard il temp, po la suttascripziun da disposiziuns succeder cun in bul da facsimile u cun in model electronic.




Remartgas:

Tar l'alinea 1:

Tar disposiziuns singulas e tar decisiuns da recurs è la suttascripziun cun agen maun anc adina la regla (alinea 1). Er senza vegnir menziunada spezialmain vala la suttascripziun cun agen maun sa chapescha er per cas, nua ch'ella vegn pretendida dal dretg surordinà. Concretamain è quai il cas en ils secturs dal dretg d'obligaziuns dentant er en il dretg da procedura e da process. 
Tar l'alinea 2:

Tegnend quint dal svilup tecnologic sto vegnir menziunà en l'alinea 2 – sco furma da suttascripziun betg d'agen maun che vegn applitgada en la pratica – da nov er il mo​del d'ina suttascripziun electronica.

Artitgel 17

	2. disposiziuns en massa
	Disposiziuns che vegnan relaschadas en in grond dumber sin via electronica u mecanica pon vegnir suttascrittas cun in bul da facsimile u cun in model electronic ubain na ston avair nagina suttascripziun.




Remartgas:

Correspunda a la regulaziun vertenta en l'ordinaziun davart l'autorisaziun da sutta​scriver disposiziuns e decisiuns da recurs en ils departaments ed uffizis (cf. art. 8). Cf. latiers er las explicaziuns tar l'artitgel 16 alinea 2 qua survart.

III. Disposiziuns finalas
Artitgel 18

	Aboliziun dal dretg vertent
	Ils suandants relaschs vegnan abolids:

a)
conclus davart l'assegnaziun da secturs specifics als departaments dals 15 da december 1986;

b)
ordinaziun davart l'autorisaziun da suttascriver disposiziuns e deci​siuns da recurs en ils departaments ed uffizis dals 31 da schaner 1995.




Remartgas:

Cun l'attribuziun dals champs d'incumbensa als departaments en l'agiunta tar questa ordinaziun e cun la regulaziun da l'autorisaziun da suttascriver en ils artitgels 12 – 17 da questa ordinaziun daventan obsolets il conclus da la regenza davart l'assegnaziun da secturs specifics als departaments (DG 170.325) dals 15 da december 1986 sco er l'ordinaziun davart l'autorisaziun da suttascriver disposiziuns e decisiuns da recurs en ils departaments ed uffizis (DG 170.600) dals 31 da schaner 1995 e pon vegnir abolids.

Artitgel 19

	Midada dal dretg vertent
	Las ordinaziuns qua sutvart vegnan midadas sco suonda:

a)
disposiziuns executivas tar la lescha davart la promoziun da la tgira d'uffants cumplementara a la famiglia en il chantun Grischun dals 18 da matg 2003


Art. 2


Il departament cumpetent è il departament d'economia, da lavur e da fatgs socials.

b)
disposiziuns executivas tar la lescha davart l'agid en cas da catastro​fas dals 12 da december 2000


Art. 2

L'uffizi da militar e da protecziun civila sto surpigliar tut las incumben​sas e prender tut las decisiuns, per las qualas nagina autra instanza n'è cumpetenta tenor il dretg federal u chantunal.




Remartgas:

Tar la litera a:

En il rom dal project da la reorganisaziun da l'administraziun chantunala dal Grischun vegn transferì l'uffizi dal servetsch social dal departament da giustia e polizia da fin uss al departament d'economia, da lavur e da fatgs socials. Correspundentamain sto vegnir adattà l'artitgel 2 da las disposiziuns executivas da la regenza tar la lescha davart la promoziun da la tgira d'uffants cumplementara a la famiglia en il chantun Grischun (DG 548.310). Il departament cumpetent è uss il departament d'economia, da lavur e da fatgs socials.
Tar la litera b:

L'uffizi per la protecziun civila e l'agid en cas da catastrofas sa cloma da nov uffizi da militar e da protecziun civila. L'artitgel 2 da las disposiziuns executivas tar la lescha davart l'agid en cas da catastrofas sto vegnir adattà correspundentamain.

Artitgel 20

	Entrada en vigur
	Questa ordinaziun entra en vigur ensemen cun lescha davart l'organisa​ziun da la regenza e da l'administraziun.




Remartgas:

L'ordinaziun davart l'organisaziun da la regenza e da l'administraziun duai entrar en vigur ensemen cun la nova lescha davart l'organisaziun da la regenza e da l'admi​nistraziun, e quai probablamain il 1. da schaner 2007.

